
BULAN HASIL 2026: LAPOR SUKARELA, TANGGUNGJAWAB BERSAMA

PUTRAJAYA, 1 OKTOBER 2026 — Lembaga Hasil Dalam Negeri Malaysia (HASIL)
hari ini melancarkan Bulan HASIL 2026, satu inisiatif yang membawa pendekatan
lebih menyeluruh dalam mendekati masyarakat, memperkukuh literasi cukai serta
memudahkan masyarakat mendapatkan maklumat, bimbingan dan perkhidmatan

berkaitan percukaian.

Tahun ini turut menyaksikan Tax Education Month (TEM) dijenamakan semula sebagai
Bulan HASIL. Perubahan ini bukan sekadar pertukaran nama, sebaliknya
mencerminkan peluasan pendekatan HASIL daripada pendidikan cukai kepada usaha
yang lebih menyeluruh untuk mendekati masyarakat serta mengetengahkan peranan
HASIL sebagai pemudah cara, penyedia perkhidmatan, pemberi panduan dan rakan

kepada pembayar cukai.

Bertemakan “Lapor Sukarela, Tanggungjawab Bersama”, Bulan HASIL 2026
membuka lebih banyak ruang untuk masyarakat berinteraksi secara langsung dengan
HASIL, mendapatkan maklumat yang tepat serta menyemak dan memperbetulkan
kedudukan percukaian secara sukarela. Sebagai program teras Bulan HASIL 2026,
Jelajah Literasi HASIL akan dilaksanakan di seluruh negara sepanjang Oktober

2026 melalui penerangan, bimbingan dan khidmat secara terus di pelbagai lokasi

tumpuan seperti pusat beli-belah, tapak karnival, lokasi komuniti, pusat rekreasi dan

institusi pendidikan.

Selaras dengan pendekatan HASIL sebagai pemudah cara, dua Program Khas
Pengakuan Sukarela (PKPS), iaitu PKPS e-Invois dan PKPS Duti Setem, serta
Kempen Pengakuan Sukarela Cukai Pendapatan turut diketengahkan bagi
memberi peluang kepada pembayar cukai untuk menyemak dan memperbetulkan

kedudukan percukaian secara sukarela.

Pada masa yang sama, HASIL turut menggalakkan masyarakat memainkan peranan
dalam membantu membendung aktiviti pelarian cukai melalui platform dalam talian e-
Pelarian Cukai. Platform ini menyediakan saluran rasmi kepada orang awam untuk
menyalurkan maklumat berkaitan individu atau entiti yang disyaki terlibat dalam
pelarian cukai. Penggunaan saluran dalam talian ini memudahkan masyarakat untuk
membuat laporan tanpa perlu hadir secara fizikal ke pejabat HASIL, manakala setiap
maklumat yang diterima akan dikendalikan secara bertanggungjawab mengikut

tatacara yang ditetapkan.

YBhg. Datuk Dr. Abu Tariq Jamaluddin, Ketua Pegawai Eksekutif HASIL dalam ucapan
perasmiannya berkata pendekatan Bulan HASIL 2026 mencerminkan komitmen
HASIL untuk membantu masyarakat melaksanakan tanggungjawab percukaian

dengan lebih mudah dan teratur.

Menurut beliau, peranan HASIL bukan hanya untuk menguatkuasakan pematuhan,

tetapi juga untuk memudah cara pembayar cukai melaksanakan tanggungjawab

mereka. Kita mahu memastikan pembayar cukai mendapat maklumat, panduan dan

bantuan yang diperlukan.

Bulan HASIL 2026 diharap menjadi pemangkin kepada masyarakat yang lebih celik
cukai, yakin berurusan dengan HASIL dan memahami peranan cukai dalam
pembangunan negara. HASIL akan terus mendekati, membimbing dan memudah cara
masyarakat demi membina ekosistem percukaian yang lebih kukuh untuk negara dan

rakyat.

Sebarang pertanyaan serta maklum balas, sila hubungi kami menerusi:

a) Hasil Contact Centre (HCC) di talian 03-8911 1000 / 603-8911 1000 (Luar
Negara);

b) HASIL Live Chat; dan

c) Borang Maklum Balas di portal rasmi HASIL di pautan pantas

https://maklumbalaspelanggan.hasil.gov.my/Public/

SEKIAN, TERIMA KASIH.

ME M A C U E KDSISTEM

CUKAI

Dikeluarkan oleh:

Jabatan Khidmat Korporat

Lembaga Hasil Dalam Negeri Malaysia

Hasil Contact Centre: 03-8911 1000 / 603-8911 1000 (luar negara)
Portal Rasmi : www.hasil.gov.my

Tarikh: 1 Oktober 2026

LAMPIRAN

Ketua Pegawai Eksekutif Hasil, YBhg. Datuk Dr. Abu Tariq bin Jamaluddin menyempurnakan
perasmian Bulan HASIL 2026

Beliau bersama-sama dengan pengurusan tertinggi HASIL serta maskot HASIL, Hafy turut
melawat beberapa buah kedai sejurus selepas pelancaran Bulan HASIL 2026

